Deirdre

Bhí rí i gCúige Uladh fadó darbh ainm Conchúr mac Neasa. Tráthnóna amháin chuaigh sé go dtí féasta i dteach duine dá chairde. Bhí a lán dá chuid laochra in éineacht leis. Nuair a bhí siad go léir ag ithe agus ag ól fuair siad scéala gur rugadh leanbh do bhean an tí.

“Is maith an scéal é sin,” arsa Conchúr.

“Is brónach an scéal é,” arsa Cathbhadh, an draoi.

“Cén fáth sin?” arsa Conchúr leis.

“Déanfar gníomh uafásach mar gheall ar an leanbh seo,” arsa an draoi. “Deirdre a bheidh mar ainm uirthi agus beidh clú uirthi de bharr a háilleachta. Ach beidh troid agus marú mar gheall uirthi chomh maith.”

Tháinig uafás ar na laochra a bhí ag éisteacht leis. 

“Maraigh í,” ar siad.

“Fan!” arsa Conchúr. “Tabharfaidh mise liom í agus tabharfaidh mé aire mhaith di. Nuair a bheidh sí mór beidh sí mar bhean chéile agam féin.”

Thug sé an leanbh leis go dtí a phálás in Eamhain Macha. Thóg sé lios in áit uaigneach agus chuir sé Deirdre ann lena máthair altrama, Leabharcham. Nuair a d’fhás Deirdre suas ba í an cailín ab áille in Éirinn í. Ach ní raibh a fhios sin ag Deirdre mar chlúdaigh Leabharcham gach scáthán a bhí sa teach.

Lá amháin chuir Deirdre fios uirthi. 

“Chonaic mé triúr fear óg sa choill inniu,” ar sise léi. “Bhí gruaig chomh dubh leis an bhfiach ar dhuine díobh. Bhí dath na fola ar a ghrua agus dath an tsneachta ar a chraiceann. Cé hé?”

“Sin é Naoise mac Uisnigh,” arsa Leabharcham.

“Is é a bheidh mar fhear céile agam,” arsa Deirdre.

“Ach nach eol duit gurb é Conchúr mac Neasa a bheidh mar fhear céile agat?” arsa Leabharcham.

“Ní hé,” arsa Deirdre. “Naoise atá uaim. Abair leis teacht anseo.”

Chuir Leabharcham fios ar Naoise. Tháinig sé agus a bheirt dheartháireacha, Ardán agus Ainle, in éineacht leis. Thit sé i ngrá le Deirdre chomh luath is a chonaic sé í agus d’iarr sé uirthi é a phósadh. 

“Beidh fearg ar an rí,” arsa a dheartháireacha leis. “Ach déanfaimidne sibh a chosaint.”

Ba mhór an fhearg a bhí ar Chonchúr nuair a chuala sé go raibh Deirdre pósta le Naoise. B’éigean don lánúin teitheadh as Éirinn. D’imigh Ardán agus Ainle in éineacht leo. 

Chuaigh siad go hAlbain, agus thóg siad teach i ngleann álainn ansin. Bhí saol sona sásta acu, ach smaoinigh siad go minic ar Éirinn.

Agus smaoinigh Conchúr go minic ar Dheirdre, agus ar dhíoltas a imirt ar Naoise. Lá amháin chuir sé fios ar chara le Naoise darbh ainm Fearghas mac Róigh.

“Is trua linn Deirdre agus Clann Uisnigh a bheith imithe uainn chomh fada sin,” arsa Conchúr leis. “Téigh go hAlbain agus tabhair abhaile iad faoi shíocháin.”

Chuaigh Fearghas go hAlbain, agus tháinig sé go dtí an teach ina raibh Deirdre agus Clann Uisnigh ina gcónaí. 

“Cén scéal atá agat?” arsa Naoise leis. 

“Tá dea-scéal agam daoibh,” arsa Fearghas. “Dúirt Conchúr liom teacht anseo agus sibh a thabhairt abhaile faoi shíocháin.”

“Tá eagla orm,” arsa Deirdre. “Fanaimis anseo.”

“Ní gá aon eagla a bheith ort,” arsa Fearghas. “Déanfaidh mise sibh a chosaint.”

“Maith go leor,” arsa Naoise leis. “Rachaimid leat.”

Ach bhí eagla fós ar Dheirdre.

Nuair a tháinig siad i dtír in Éirinn bhí fear darbh ainm Borrach ag feitheamh leo. Ba chara le Conchúr é agus chuir sin eagla níos mó ar Dheirdre.

“Tá féasta ullamh agam duit,” arsa Borrach le Fearghas. 

“Ach ní mór dom Deirdre agus Clann Uisnigh a thabhairt láithreach chuig an rí,” arsa Fearghas.

“Ní mór duir an fhleá seo a chaitheamh,” arsa Borrach. Bhí a fhios aige go raibh sé de gheasa ar Fhearghas gan fleá a dhiúltú. 

“Tá go maith,” arsa Fearghas. “Téigí ar aghaidh,” ar seisean le Naoise, “agus tiocfaidh mé in bhur ndiaidh chomh luath agus is féidir liom.”

“B’fhearr liomsa fanacht anseo,” arsa Deirdre.

“Ní fhanfaidh tú,” arsa Naoise. “Is féidir liomsa agus le mo dheartháireacha thú a chosaint.”

Chuaigh siad ar aghaidh. Tar éis tamaill tháinig tuirse ar Dheirdre.

“Stadaigí,” ar sise, “agus ligimis ár scíth anseo.”

Stad siad, agus thit Deirdre ina codladh. Dhúisigh sí go tobann. 

“A Naoise!” ar sise. “Bhí brionglóid uafásach agam.”

“Cén brionglóid?” arsa Naoise. 

“Chonaic mé thusa agus do dheartháireacha agus ní raibh ceann ar aon duine agaibh!” ar sise.

“Ná bíodh aon eagla ort,” arsa Naoise. “Ar aghaidh linn!”

Nuair a shroich siad an pálás, dúradh leo dul go dtí teach ina raibh béile ullmhaithe dóibh. Chuaigh siad isteach ann ach níor ith Deirdre aon ghreim. Bhí eagla uirthi i gcónaí.

Bhí Conchúr ina shuí sa phálás agus é ag machnamh. 

“Mura bhfuil Deirdre chomh hálainn is a bhí,” ar seisean, “b’fhéidir nach ndéanfaidh mé feall orthu.”

Chuir sé fios ar Leabharcham.

“Téigh go dtí an teach,” ar seisean, “agus féach an bhfuil Deirdre chomh hálainn anois is a bhí.”

Chuaigh Leabharcham go dtí an teach.

“Dúnaigí doirse agus fuinneoga an tí go maith,” ar sise leo. “B’fhéidir go ndéanfaidh Conchúr feall oraibh.”

Ansin d’fhill sí ar an bpálás.

“Cén scéal atá agat?” arsa Conchúr léi.

“Tá dea-scéal agam duit agus drochscéal,” ar sise.

“Céard iad sin?” arsa an rí.

“Dea-scéal go bhfuil an triúr laoch is fearr in Éirinn tagtha abhaile,” ar sise. “Drochscéal nach bhfuil Deirdre chomh hálainn anois is a bhí.”

Ach níor chreid Conchúr í. Chuir sé fios ar shaighdiúir.

“Téigh go dtí an teach,” ar seisean leis, “agus féach an bhfuil Deirdre chomh hálainn anois is a bhí.”

Nuair a shroich an saighdiúir an teach bhí na doirse agus na fuinneoga dúnta. Chuaigh sé in airde ar an díon agus fuair sé poll ann. D’fhéach sé isteach agus d’fhill sé ar an rí. 

“Cén scéal atá agat?” arsa Conchúr leis. 

“Is í siúd an bhean is áille ar domhan,” arsa an saighdiúir.

Tháinig fearg ar Chonchúr. Chuir sé fios ar a chuid saighdiúirí go léir. 

“Téigí go dtí an teach,” ar seisean leo, “agus cuirigí Clann Uisnigh chun báis.”

Bhailigh na saighdiúirí timpeall an tí agus chuir siad trí thine é. Ach tháinig Naoise agus a bheirt dheartháireacha amach agus thug siad faoi na saighdiúirí. Bhuaigh siad orthu agus mhúch siad an tine. Bhí fearg an-mhór ar Chonchúr. Chuir sé fios ar an draoi.

“Ní mór duit draíocht a imirt ar an triúr sin,” ar seisean leis.

“Níor mhaith liom é sin a dhéanamh,” arsa an draoi. “Chuirfeása chun báis iad.”

“Ní chuirfinn,” arsa Conchúr.

“Tá go maith,” arsa an draoi. “Cuirfidh mise stop leo.”

D’imir sé a dhraíocht ar na deartháireacha agus stad siad den troid láithreach. Tháinig na saighdiúirí agus ghabh siad iad.

“Cuir chun báis iad,” arsa Conchúr.

“Maraigh mise ar dtús,” arsa Ainle. “Is mise an duine is óige.”

“Ná déan,” arsa Ardán. “Maraigh mise ar dtús.”

“Ná déan,” arsa Naoise. “Maraigh an triúr againn in éineacht.”

“Tá go maith,” arsa Conchúr. Agus le buille amháin bhain sé na trí cinn in éineacht díobh.

Nuair a chonaic Deirdre go raibh Naoise marbh bhris a croí le brón. Thit sí marbh in aice leis. 

Bhí an draoi ar buile le Conchúr. Chuir sé a mhallacht ar an bpálás.

“Ní bheidh an pálás sin ag Conchúr ná ag aon duine dá chlann go deo arís,” ar seisean.

Nuair a tháinig Fearghas go dtí an pálás chuala sé faoin bhfeall a bhí déanta ag Conchúr. Bhí fearg an-mhór air. Chuir sé fios ar a chuid saighdiúirí agus chuaigh siad ag troid in aghaidh arm Chonchúir. Fuair siad an bua orthu agus chuir siad an pálás trí thine. Scriosadh ar fad é.

Cuireadh Deirdre san aon uaigh le Naoise agus a bheirt dheartháireacha. Thosaigh dhá chrann ag fás ón uaigh. Tar éis tamaill shnaidhm a ngéaga ina chéile agus ní fhéadfadh aon duine iad a scaradh. 

(Seanscéal Gaeilge arna chuir in oiriúint 

do leanaí 8-11 bliana ag Liam Mac Uistín)

PAGE  

